
U hahuoluna u pas te koloto
menai e Pol turu kristenira i

TESALONAIKA
1 Alam ere Pol mere Sailas na e Timoti e tara

pouts ramou limiou i romana, alimiou hoboto u
katuun tere Sunahan e Tamarara na u katuun has
tere Iesu Kristo a Tsunono. Alam e hala menami
u pas teka i tamilimiou u kristenira tara taun i
Tesalonaika. 2 E Sunahan e Tamarara na e Iesu
Kristo a Tsunono e tatei taatagi rariou limiou na
e tatei hala has raroui limiou amasalohana.

Aragi haniga na gi singo uu tere Kristo
3 A matsi hahatoulana, alam e haniga nitöa

beramou limiou tere Sunahan, temarnigauanen.
Taraha, a nihamana i tamilimiou e butu haniga
susul nama na u hiangilngil i tamilimiou hoboto
e butu susul haniga hasina. 4Nonei te ranga sesei
beramilam alimiou turu hagum turu katuun tere
Sunahan. Alam e hahatei nem u katuun e kato
homi sila raria limiou te hamana uamia limiou
tere Iesu bate hamana hatagalamiou, noahasina
te omimerari limiouukatuun. 5Aka teka eharöto
nena te ona hamatskö uana e Sunahan. Nonei
e hanigeiena tego lu mena milimiou a kamits ba
nonei te kato hamatskö ranou limiou na e kato
haniga has ranou limiou ba limiou te ka uamiou
tara Nipepeito i tanen. 6Na e Sunahan e kate nou
a markato a matskö tara pöata te hakamits ranen
romana u katuun te hakamits rariou limiou.

7Alia e hatei ragou limiou hoboto te luemiou a
kamits, e Sunahan e hahusa pouts ranou limiou

na lam has, tara pöata te la pouts nama romana
e Iesu a Tsunono. Nonei e butu nama romana i
Kolö na u angelo u tagala has i tanen bate here roi
u tula te kulupu hapan koruna. 8 Ba nonei temi
hahuna ranou romana u katuun tema atei sileri
e Sunahan na nori has te hipus ner u Bulungana
u Niga tere Iesu Kristo a Tsunono i tarara. 9 U
katuun teka e ka homi nitöa riou romana, na nori
te ka halhal ba nitöanariou a Tsunono na nitagala
pan has i tanen. 10 Nonei tara pöata te la nama
romana aTsunono, baukatuun i tanen te soloseie
rouen. U katuun hoboto te hamanar e haniga ko-
rue rouen romana, na limiou has, taraha alimiou
u hamaneiam u ranga i tamulam.

11Ba lam te singo nitöa beramoulimiou. Alam e
singo silem e Sunahan te hopö kap raiou limiou e
tatei haniga ranou limiou, batehala ranei limioua
nitagala tego katomemi limiou a ka a niga hoboto
te ngilin katoe milimiou, na tego hakapa haniga
mena milimiou a toukui te hamane milimiou be
Sunahan te taguhuranou limiou. 12Baukatuun te
tare riouamarkato i tamilimioubate soloseie riou
e Iesu a Tsunono i tarara, ba nori te solosei has
rariou limiou, taraha alimiou u katuun i tanen. A
nihitaguhu tara Sunahan i tarara na e Iesu Kristo
a Tsunono e kato hantuna ranou limiou tara ka
teka.

2
A katuun a omi koru

1Amatsi hahatoulana, alam e hatei rami limiou
a pöata te la pouts nama romana e Iesu Kristo a
Tsunono i tarara na pöata te gono hoboto roua ra
tegi tara menaien ra. 2 Te hengoe moua limiou

u ranga turu katuun te poeier u Lan Pan teka
tara Tsunono e butu hakapa, ba limiou tema tatei
hamana ramoien. Alimiou goma tokumi na e
goma asingoto hasmi te poe menarien u mar bu-
lungana teka u raranga i tamulam tsi u raranga
turu propet, tsi te pei hasmena rien alamu koloto
naien turu pas. E möa. 3A katuun e namots gamo
ranei limiou tu saha tu mar ranga. Taraha, u Lan
Pan teka ema mam namei romana. E möa. A ka
teka te butu mam nou romana: u katuun u para
e hapolase riou romana e Sunahan, ba katuun
te roron pekoena a lo te butu nou, nonei te lue
nou a nihahuna i hel. 4 A katuun teka e omie
nou romana u mamana u mar lotu, ba nonei te
katoe noi a peisanen a katuun te pan nena a man
lotu. Banonei tena gumhasnoua iahanaaLuman
Lotu Pan tere Sunahan ba nonei te gamona bate
poeiena nonei e Sunahan.

5 Alia u hatei railimiou a ka teka tara pöata tu
ka gono meraia lia limiou. Ga limiou u solopala
hakapemen? 6Alimioueatei silemiouaka tehatu
kap nena a katuun a omi teka i romana. Nonei a
katuunaomi e la lasnamaromana tebutunamaa
pöata i tanen. 7Amarkato te pekomenari a lo e kui
hamousuna i romana bate antunana tara pöata te
la hatalis na e si te hatu kap nanen. 8 Ba nonei
tara pöata teka, a katuun a omi e butu nou. Ba tara
pöata te la pouts nama romana e Iesu a Tsunono,
nonei e butu menama romana a nitagala i tanen
bate husa hamatie nen.

9 Kaba i mam, a katuun a omi teka e la gono
menama romana a nitagala tere Satan, batemi
katoe nou umamana umarmirakol na u hiharöts
u gamogamo. 10Nonei e gamo nitöa rena romana

u katuun tena tia riou, taraha nori ema ngileri u
raranga hamana te tatei lu pouts mera neien tere
Sunahan. 11 Be Sunahan te hala ranoien a ka te
gamo koru ranoien, ba nori te töan hamane riou
u gamo. 12 Ba u katuun hoboto tema hamaneri
u raranga hamana te lue riou a nihahuna, nori a
pala te ngil koruer amarkato a omi.

ESunahan ehopökap raiou limiou tego lu pouts
meraien limiou

13 Alam e roron haniga bera mou limiou tere
Sunahan, alimiou a pala te taatagi sil rena a
Tsunono. Taraha, e Sunahan e hopö kap raiou
limiou i mam noa tego lu pouts meraien limiou
i tanen. Pöata tu hamana mia limiou turu ranga
hamana, u Namnamei i tanen e kato hagogosi
a torimilimiou. 14 Tara pöata tu hatei raia lam
alimiou u Bulungana u Niga, e Sunahan e ngö has
raiou limiou, ba limiou te ka memiou a nikapan
tere Iesu Kristo a Tsunono i tarara. 15 E markato
uana teka a matsi hahatoulana, ba limiou te kato
sil noe mou u ranga hamana ti hatuts rai lam
alimiou na ti hengoe mialimiou i rungumulam
na turu pas has. 16-17 E Sunahan e Tamarara e
tatei taatagi ranoura bate tami nitöana i tarara
bate taguhu ranoura tegi hamana sil menaira a
ka a nigana i murimuri. Nori mere Iesu Kristo a
Tsunono i tarara e tatei kato hatamie ier a torim-
ilimiou bate kato hatagala ranou limiou ba limiou
te katoemiou a man toukui a man niga hoboto na
man rarangaman niga has.

3
Alimiou go singo beramoulam

1 A matsi hahatoulana, alimiou go singo bera
moulam ba u raranga tara Tsunono te tasata
boroboro nou bate pan noua i matar u katuun u
parpara, te kato has uaien i tamilimiou. 2Alimiou
go singo has iam be Sunahan te hatongo kap ba
ranoui lam u katuun u omi, taraha u katuun u
parpara e hahamanar. 3Kaba a Tsunono a katuun
ahihipakoko. Nonei e kato hatagale nou a torimil-
imiou bate hatongo kap ranoua limiou tere Satan.
4ATsunono e katohagigahi a torimulamba lam te
hamanem alimiou e hengo hanige miou u ranga
i tamulam na e kato lel hasemoien romana. 5 A
Tsunonoe tatei hantunaranou limiouba limiou te
atei silemiou ime temarngil korumeranei e Suna-
han alimiou, ba limiou te kato noahas uamiou te
kato uana e Kristo batema hanöamoi.

U katuun egi kui
6 Alam e hatei ramou limiou a matsi haha-

toulana, tara solona e Iesu Kristo a Tsunono i
tarara, alimiou go ka halehana ba raiam a man
hahatoulana a man karous tema hengori batema
kukutie ri a ka tu hatuts railam alimiou. 7 Kaba
limiou ego atei sileiam i me tego mar kukute
merami limiou alam. Alam uma karous ii tara
pöata tu kaia lam i tamilimiou. E möa. 8 Alam
u hol peisa a kannou hoboto i tamulam. Alam
u kuin moni hatagala koru mei a lan na bong.
Taraha, alam uma ngilei ta töa i tamilimiou go
hanou pukpuku raiou lam. 9Alam sanena tu ngil
ba lam tehatei ramou limiou tegohanoupukpuku
merami limiou alam. Kaba e möa. Taraha, alam e
ngilin haröto rami limiou tego kui peisa sil mena
milimiou a kannou i tamilimiou, tu kato has uu

lam. 10 Pöata tu kaia lam i tamilimiou ba lam te
hala rami limiou u raranga teka, a katuun tema
kukui nei ema tatei nou has nei.

11Alam emar ranga uaiem teka te hengo mena
milam u raranga te poeiena a palai i tamilim-
iou e karousur batema kuiri, ba nori te ranga
pinopino homi ner a manka tara palair u katuun.
12 Alam e ranga hatagala mia turu katuun teka
tara solo tere Iesu Kristo a Tsunono, alimiou go
hanoeiam u ranga pinopino ba limiou te kuin
moni peisamiou. 13Amatsi hahatoulana, alimiou
goma sökana memi te kato haniga uami limiou.
14 Te raman hengo nena ta töa i tamilimiou u
raranga i tamulam turu pas teka, balimiou te
tara kap haniga namen bate ka halhal ba namen,
ba nonei te matsingolo mena a markato i tanen.
15 Kaba limiou goma kato here namien u pakö
i tamilimiou. E möa. Alimiou go hale mien u
raranga u tagala, taraha nonei a hahatoulana i
tamilimiou.

Kapakapana u raranga
16A Tsunono noahas, nonei a mouna a masalo-

hana, e tatei hamasalohana ranou limiou tarama-
mana pöata na taramamanamarkato. A Tsunono
e tatei ka gono mera noulimiou hoboto. 17 Alia e
Pol, na lia peisa te hakapegu u raranga turu pas
teka. Nonei temar koloto uagulia teka, te ka hasna
tara man pas hoboto i tar na e haröto has nena
temar koloto uagu* lia. 18E Iesu Kristo a Tsunono

* 3:17: EPol ehakoloteinamanpas i tanenkabanonei tekolotein
a solo tanen tara kapakapana u pas tanen bate poeiena alia e Pol,
ba u katuun te koloto ua nen te atei siler u pas e la nama i tanen.

i tarara e tatei taguhu ranou limiou hoboto.
Nonei talasi.

Alam ere Pol mere Sailas ne Timoti

